
Shri Nataraja Suprabhatam or Chidambara Sabhapati Suprabhatam

శ్రీనటరాజసుప్రభాతమ్   అథవా చిదమ్బరసభాపతిసుప్రభాతం

యస్మాత్సర్వం సముత్పన్నం చరాచరమిదం జగత్ ।
ఇదం నమో నటేశాయ తస్మై  కారుణ్యమూర్తయే ॥ ౧॥
ఉత్తిష్ఠోత్తిష్ఠ   గౌరీశ ఉత్తిష్ఠ వృషభధ్వజ ।
ఉత్తిష్ఠ చిత్సభానాథ త్రైలోక్యస్య  శివం కురు ॥౨॥
శివకామసున్దరి  ! శివఙ్కరమ్పతిం
శివమద్య సర్వభువనేశ్వరేశ్వరమ్ ।
ప్రతిబోధయాశు  భువనస్య గుప్తయే
నహి భాసతేఽస్య జగదీక్షణాదృతే ॥ ౩॥
శ్రీచిత్సభేశమహిషి  ! ప్రియాన్వితే
శివతాతి సర్వభువనైకమఙ్గలే   ।
శివకామసున్దరి  !మహీధ్రనన్దిని   !

ప్రియసుప్రభాతమతిరమ్యమస్తు   తే ॥ ౪॥
భాస్వానుదేతి పరితః ప్రసృతా  విలీనా-

స్తారాగణాస్సహ సుధాకరమణ్డలేన  ।
ఆవాతి దక్షిణమరుద్ధృతపద్మగన్ధః 
శ్రీచిత్సభేశ్వర  విభో ! తవ సుప్రభాతమ్  ॥ ౫॥
ప్రాచీదిగాప్తసుషమా  మఖినశ్చ వృద్ధా
విప్రా వినిర్యయురథ స్వగృహాత్ప్రభాతే ।
లబ్ధుం  తవ ప్రథమవీక్షణభాగధేయం
శ్రీచిత్సభేశ్వర  విభో ! తవ సుప్రభాతమ్  ॥౬॥
బ్రహ్మా  త్వదీయనటనాతిశయం దిదృక్షుః
సత్యాదుపాయనకరః సహసావతీర్య ।
ద్వారి త్వదాలయవరస్య చిరాదుపాస్తే
శ్రీచిత్సభేశ్వర  విభో ! తవ సుప్రభాతమ్  ॥ ౭॥

నారాయణోఽపి బహుధా శ్రుతమద్వితీయం
ఆనన్దతాణ్డవమమన్దసుఖావహం    తే ।
ద్రష్టుం   స్వకీయభవనాదుపయాతి వేగాత్
శ్రీచిత్సభేశ్వర  విభో ! తవ సుప్రభాతమ్  ॥౮॥
పాతుం నిలిమ్పనిచయం ప్రణవం  ప్రదాతుం
నేతుం స్వలోకమమరాన్నితరాముపైతుమ్  ।
ఆజ్ఞాం  తవాప్తుమిహ షణ్ముఖ ఏత్య శాస్తే
శ్రీచిత్సభేశ్వర  విభో ! తవ సుప్రభాతమ్  ॥౯॥
నన్దీ భవత్ప్రమథమణ్డలయూథపోఽసౌ
త్వద్దత్తసర్వభరనిర్వహణప్రవీణః    ।
ఆజ్ఞావిలమ్బమమృషన్నివ  కాఙ్క్షతి  త్వాం
శ్రీచిత్సభేశ్వర  విభో ! తవ సుప్రభాతమ్  ॥ ౧౦॥
భృఙ్గీ భవత్ప్రణిధితల్లజ  ఏత్య తూర్ణం
ద్వారే స్థితాన్నిబిడితాన్నిఖిలాన్  నిలిమ్పాన్ ।
సీమన్తయత్యనునయైస్తవ   బోధకాలే
శ్రీచిత్సభేశ్వర  విభో ! తవ సుప్రభాతమ్  ॥ ౧౧॥
ఏతాస్తవాలయముపేత్య జనన్య ఆరాత్
చాముణ్డయా  కలితమఙ్గలశబ్దగీత్యా   ।
నీరాజనాయ ధృతపాత్రవరా  వలన్తే
శ్రీచిత్సభేశ్వర  విభో ! తవ సుప్రభాతమ్  ॥ ౧౨॥
కిం వా భవత్ప్రణిధిభిః కరణీయమత్ర
సిద్ధా వయం నియమనేన కృతార్థయాస్మాన్  ।
ఇత్థం  ప్రభాష్య  వినతాన్ ప్రమథాంశ్చ  పశ్య
శ్రీచిత్సభేశ్వర  విభో ! తవ సుప్రభాతమ్  ॥ ౧౩॥
ప్రాబోధనే  ప్రథమవీక్షణపూర్ణపాత్ర   -
లాభాయ లుబ్ధహృదయాః  పద్మముఖ్యాః ।
ప్రస్పన్దనం   ప్రథమజం  నిధయోఽర్థయన్తే
శ్రీచిత్సభేశ్వర  విభో ! తవ సుప్రభాతమ్  ॥ ౧౪॥
త్వత్కిఙ్కరస్తవ పదప్రవణః  ప్రవీణః

శ్రీభానుకమ్ప  ఇతి సుశ్రుతనామధేయః  ।
ఆస్తేఽర్థయంస్తవ  పదైకనికేతవాసం
శ్రీచిత్సభేశ్వర  విభో ! తవ సుప్రభాతమ్  ॥ ౧౫॥
ప్రాగూర్ధ్వతాణ్డవజితాపి    సభాన్తరాలాన్-
నిష్కాసితాపి నిగలేన సువేల్లితాపి  ।
విస్మృత్య సర్వమపి సన్నిహితాఽత్ర కాలీ
శ్రీచిత్సభేశ్వర  విభో ! తవ సుప్రభాతమ్  ॥ ౧౬॥
బాణాసురస్తవ సుహృత్తవ భక్తభక్త  -
స్త్వద్రక్షితప్రథితశోణితపత్తనేశః   ।
త్వత్సేవనాయ తవ ధామ్ని చిరాదుపాస్తే
శ్రీచిత్సభేశ్వర  విభో ! తవ సుప్రభాతమ్  ॥ ౧౭॥
అగ్రే లసత్యఖిలలోకపితామహః ప్రా -

గ్వేదాన్ముఖైర్ముఖరయన్  చతురః చతుర్భిః ।
త్వయ్యాత్మనీనమభిమానమలం త్యజిష్యన్
శ్రీచిత్సభేశ్వర  విభో ! తవ సుప్రభాతమ్  ॥ ౧౮॥
న్యగ్రోధభూరుహతలే  ప్రథమోపదేశం
త్వత్తో లభన్త మునయస్సనకాదయోయే ।
ద్రష్టుం   ప్రబోధమిహ  సంసది తే మిలన్తి
శ్రీచిత్సభేశ్వర  విభో ! తవ సుప్రభాతమ్  ॥ ౧౯॥
శ్రీనారదస్తవ  కృతే మధురాననర్ఘా -

నాపాద్య గీతనిచయాన్ స్వవిపఞ్చికాయామ్ ।
ద్వారేద్య గాయతి తవ ప్రతిబోధనార్థం 
శ్రీచిత్సభేశ్వర  విభో ! తవ సుప్రభాతమ్  ॥౨౦॥
ప్రాబోధన  ప్రముఖషట్సమయార్చనాయ
పాతఞ్జలాఖ్యనిజసూత్రమతీవ   హృద్యమ్ ।
శ్రీమాన్  పతఞ్జలిరుపేత్య  వివక్షతే తత్
శ్రీచిత్సభేశ్వర  విభో ! తవ సుప్రభాతమ్  ॥౨౧॥
శ్రీమూలనాథచరణార్పితచిత్తవృత్తిః 
శ్రీవ్యాఘ్రపాదమునిరద్య   తవార్చనాయ ।

పుష్పోపహారనికరస్వకరోయమాస్తే
శ్రీచిత్సభేశ్వర  విభో ! తవ సుప్రభాతమ్  ॥౨౨॥
శ్రీజైమినిస్తవ   కృతే కలితామనర్ఘాం
శ్రీవేదపాదఘటనాసుభగాం  స్తుతిం చ ।
ఆస్తేఽగ్రతః  పిపఠిషుః ప్రతిహారదేశే
శ్రీచిత్సభేశ్వర  విభో ! తవ సుప్రభాతమ్  ॥౨౩॥
దుర్వాససా తవ పదామ్బుజభక్తిభారాత్
స్వాత్మార్పణం కలయితుం త్వయి చిత్సభేశే ।
ద్వారి ప్రణామనిరతేన  విలోక్యసే త్వం
శ్రీచిత్సభేశ్వర  విభో ! తవ సుప్రభాతమ్  ॥౨౪॥
సఙ్క్రన్దనః  సతతపూజితతావకాఙ్ఘ్రిః
దైతేయవల్కితకృతామసహామవజ్ఞామ్   ।
ఇచ్ఛన్ ప్రమార్ష్టుమిహ   తిష్ఠతి  తే ప్రసాదాత్
శ్రీచిత్సభేశ్వర  విభో ! తవ సుప్రభాతమ్  ॥౨౫॥
దిక్పాలకాః కరధృతామలపూర్ణకుమ్భాః
స్వర్లోకతః  సురభిదర్పణకుఞ్జరాద్యాన్  ।
ఆనీయ దర్శయితుమాదరతస్త్వరన్తే
శ్రీచిత్సభేశ్వర  విభో ! తవ సుప్రభాతమ్  ॥౨౬॥
శ్రీజ్ఞానసఙ్గతశిశుర్విబుధాగ్రణీస్త్వా    -
ముత్కణ్ఠయా  కవితయా ధురి గాతుకామః ।
ద్వారే స్థితో  వితనుతే బహుధా ప్రబన్ధాన్ 
శ్రీచిత్సభేశ్వర  విభో ! తవ సుప్రభాతమ్  ॥౨౭॥
మాణిక్యవాచకకవిః సుధయా సదృక్షాః
గాథాస్తవైవ  సుతరాముచితా విచిత్రాః  ।
గాయత్యతీవ మధురం శ‍ృణు తాః స్వదేవ్యా
శ్రీచిత్సభేశ్వర  విభో ! తవ సుప్రభాతమ్  ॥౨౮॥
త్రైలోక్యనాథసదృశః  కిల హేమవర్మా
ప్రాకారమణ్డపవిమానవితానభాగాన్   ।
హేమ్నైవ  కారయితుమర్థయతే  నియోగం

శ్రీచిత్సభేశ్వర  విభో ! తవ సుప్రభాతమ్  ॥౨౯॥
మిత్రాణి  తే తవ సమాస్తవ జీవభూతాః
మాన్యా నృణాం మఖివరాస్త్రిసహస్రసఙ్ఖ్యాః    ।
ఆయాన్త్యుపాయనకరా వినతాః ప్రభాతే
శ్రీచిత్సభేశ్వర  విభో ! తవ సుప్రభాతమ్  ॥ ౩౦॥
భక్తాగ్రణీస్తవ   పదాబ్జపరాయణోఽసౌ
శ్రీమానుమాపతిశివః  ప్రథితప్రభావః   ।
ఆయాతి నృత్యసదసీం తవ కేతునేతా
శ్రీచిత్సభేశ్వర  విభో ! తవ సుప్రభాతమ్  ॥ ౩౧॥
శ్రీవిక్రమః   ప్రథితచోలమహీమహేన్ద్ర  -
స్త్వత్పాదపద్మవినివేశితనైజచిత్తః  ।
ప్రాకారభిత్తికరణాయ  చ నాథతే త్వాం
శ్రీచిత్సభేశ్వర  విభో ! తవ సుప్రభాతమ్  ॥ ౩౨॥
నన్దః  స్వకీయకులనన్దనసౌమ్యశీలో
దూరాత్త్వదీయముఖదర్శనలోలుపోఽసౌ ।
దూరే స్థితశ్చ  వలతే వినయేన భక్త్యా
శ్రీచిత్సభేశ్వర  విభో ! తవ సుప్రభాతమ్  ॥ ౩౩॥
ఇత్థం  చిదమ్బరసభాపతిసుప్రభాతం
యే వా పఠన్తి మనుజాః ప్రతిసుప్రభాతమ్   ।
తేషాం సభాపతిరుదఞ్చయతి ప్రసాదం
సారూప్యసమ్పదమముత్ర ముదా ప్రసూతే  ॥ ౩౪॥
॥ ఇతి శ్రీనటరాజసుప్రభాతం   అథవా చిదమ్బరసభాపతిసుప్రభాతం  సమ్పూర్ణమ్  ॥

The first line of the verse 27 is given as

శ్రీజ్ఞానసమ్బన్ధ   .. విబుధాగ్రణీస్త్వా
in the original Tamil PDF referenced. As one said,

the nAyanmAr referred to is “Gnanasambandhar.”

However, technically, in it the two akSharas

are missing. For reasonable chanting purpose,

the line is modified as above. If a more

శ్రీనటరాజసుప్రభాతమ్   అథవా చిదమ్బరసభాపతిసుప్రభాతం

reliable manuscript is found, it will be

updated.

